
İşğaldan azad olunmuş ərazilərin post-konflikt dövründə bərpa prosesi 

 

İqtisadi İslahatların Təhlili və Kommunikasiya Mərkəzinin  

kiçik analitiki Ayhan Satıcının şərhi  

 

Giriş 

   Ali Baş Komandan İlham Əliyevin rəhbərliyilə Azərbaycan Respublikasının müzəffər 

ordusunun qısa zaman ərzində işğal altında olan tarixi torpaqlarımızın düşmən 

əsarətindən geri qaytarılması bu ərazilərdə post-konflikt bərpa prosesinin 

başlanmasına zəmin yaratdı. Əzəli torpaqlarımızda tariximizi, mədəniyyətimizi və 

iqtisadiyyatımızı yenidən canlandırmaq və bərpa etmək üçün bu ərazilərə mərhələli 

şəkildə, sektorlar üzrə investisiya qoyuluşlarına və digər sərmayələrin cəlb edilməsinə 

struktural mexanizmin hazırlanması öz töhfəsini verəcəkdir.  

İnvestisiya tələb edən sahələr  

Münaqişə zamanı dəyən zərərin post-konflikt bərpa prosesi bir çox sahələrin 

prioritetləşməsini tələb edir. Bu sahələrin münaqişədən sonra müəyyənləşdirilib 

bərpasına başlanılması prosesi kompleks mexanizmlər tələb edir. Beləliklə, 

beynəlxalq təcrübə onu göstərir ki, ilkin olaraq dəymiş zərəri müəyyənləşdirdikdən 

sonra minimum yaşayış səviyyəsinin təminatı prioritetdir. Minimum yaşayış 

səviyyəsinin təminatını nəzərdə tutan vacib amillər aşağıdakılardır: 

 İşğaldan azad olunmuş ərazilərin minalardan təmizlənməsi 

 Elektrik enerjisinin təminatı 

 Kritik yol xətlərinin bərpası 

 İçməli su, sanitar qovşaqlarının və irriqasiya sistemlərinin bərpası 

 Ev/mənzil yaşayış sahələrinin bərpası və təminatı 

 Humanitar yardım məqsədləri üçün hava limanının bərpası 

 İlkin mərhələdə bu sahələrə yönələn sərmayə sonrakı dövrdə sosial və iqtisadi 

canlanmaya dəstək olacaq. Ərazilərin minalardan təmizlənməsi sözü gedən ərazilərə 

köçürüləcək əhalinin təhlükəsizliyi üçün ən vacib amildir. Bu prosesdən sonra, kritik 

yol xətlərinin bərpası yaşayış sahələri arası gediş-gəlişi və digər vacib təminatların 

təchiz olunmasını asanlaşdıracaq. İçməli su, sanitariya və irriqasiya sistemlərinin 

yenidən qurulması prosesi isə insanların həyat səviyyəsinin yaxşılaşdırılmasına və 

sonrakı mərhələdə iqtisadi baxımdan ailə-ev təsərrüfatlarının canlanmasına töhfə 

verəcəkdir. Yekun olaraq bu nəticəyə gəlmək olar ki, minimum yaşayış səviyyəsinin 

təminatı sonrakı prosesin, yəni ilkin sosial-iqtisadi inkişafın təzahürüdür.  

İlkin sosial-iqtisadi inkişafın vacibliyi post-konflikt dövrdə insanların mərhələli şəkildə 

köçürülməsinə və yardım asılılığından qısa zamanda azad olmalarına gətirib çıxarır. 

Belə ki, təhsil, səhiyyə və telekommunikasıya obyektlərinin koordinasiyalı bərpası 

insanların adaptasiya prosesini sürətləndirəcəkdir. Paralel şəkildə əhalinin 

məşğulluğunun artırılması məqsədilə kiçik və orta bizneslərin dəstəklənməsi, 

bilavasitə ev təsərrüfatlarının inkişafına səbəb olacaq təşəbbüslərin artırılması 

məqsədəuyğun olacaqdır. Bundan əlavə, iqtisadi canlanmaya töhfə verəcək bank və 

turizm sektorlarına da xüsusi diqqət göstərilməlidir. Son olaraq, Yuxarı Qarabağ və 

Kəlbəcər-Laçın iqtisadi zonalarında gəlir gətirən sahələrin dərinləşdirilməsinə və 

inkişaf etdirilməsinə ehtiyac vardır.   

Sahələr üzrə maliyyə mənbələrinin qoyuluşu 

Maliyyə mənbələrinin çoxşaxəli olması münaqişədən sonra bərpa prosesinə ehtiyac 

olan sahələrin bir o qədər sürətli canlanması deməkdir. Sahələr üzrə olan 

araşdırmalarda beynəlxalq təşkilatlar, dövlət orqanları, özəl sektor, qeyri hökümət 

təşkilatları, vətəndaş cəmiyyətləri və s. kimi qurumlar münaqişə sonrası dövrdə 

ərazilərin bərpasında maraqlı tərəflər kimi çıxış edirlər. Təşkilatların mandatlarına 

uyğun olaraq maliyyənin cəlb edilməsi ən başlıca prioritetlərdən olmalıdır. Belə ki, 

Azərbaycanda keçirilən əksər sosial-iqtisadi layihələri cəmləşdirsək görərik ki, cədvəl 

1-ə uyğun olaraq sahələr üzrə maliyyələşmə mümkündür. Birləşmiş Millətlərin 

Təşkilatının İnkişaf Proqramına (UNDP) istinadən, BMTİP və “ABAD” Şəki-Zaqatala 

iqtisadi zonalarında ailə təsərrüfatına dəstək proqramı keçirilməkdədir. Layihə 

çərçivəsində ailələrə maliyyə dəstəyi göstərilir, təlimlər keçirilir və ailə markasının 

yaradılmasına dəstək olunur. Bundan əlavə, Birləşmiş Millətlər Qaçqınlar Təşkilatının 

(BMqT) uzun müddət sürmüş “Kəhriz” layihəsi vardır. Layihənin əsas fəaliyyət dairəsi 

rayonlar üzrə kəhrizlərin reabilitasiya edilməsi və resurs mərkəzləri yaratmaq 

olmuşdur. Bilavasitə, bu proqram çərçivəsində yaşayış zonalarında içməli su 

təminatını və kənd təsərrüfatı sahələri üçün suvarma imkanları inkişaf etdirilmişdir. 

Layihələrə əlavə olaraq, təhsil, səhiyyə və enerji sahələrində Avropa İttifaqının (EU) 

fövqəladə tranş proqramları olmuşdur. Həmçinin, ABŞ Beynəlxalq İnkişaf Agentliyi 

(USAID) Halo Trust təşkilatı ilə birlikdə Qarabağ ərazisinin minalardan təmizlənməsi 

işlərinə cəlb olunublar. Nəticədə, cədvəl – 1 göstərilmiş mənbələrdən maliyyə cəlb 

edilməsi və bu maliyyənin işğaldan azad olunmuş ərazilərimizə strateji və 

koordinasiyalı yatırılması gələcək zamanda həmin ərazilərin iqtisadiyyatını 

Azərbaycanın ümumi iqtisadiyyatına reinteqrasiya edə bilər. 

 

   Cədvəl – 1 

Dünya təcrübəsində sərmayələrin strateji və koordinasiyalı yatırılması dedikdə donor 

yaxud maliyyə koordinasiya mərkəzinin yaradılması nəzərdə tutulur. Bu üsulla, 

maliyyə qoyuluşuna ehtiyac sahələrin müəyyənləşməsinə, ehtiyacların doğru maliyyə 

mənbələrindən təmin edilməsinə və son olaraq sərmayə qoyuluşlarını düzgün 

sahələrə yönləndirilməsinə gətirib çıxaracaqdır.  

Yuxarı Qarabağ və Kəlbəcər-Laçın iqtisadi zonasının potensialı 

İşğaldan azad edilmiş ərazilərimizdə bir çox iqtisadi fəaliyyət sahələrinin inkişaf 

potensialı vardır. Kənd təsərrüfatı sahələrindən arıçılıq və maldarlıq potensialı 

Zəngilan, Kəlbəcər, Qubadlı, Cəbrayıl, Xocalı, Laçın, Tərtər, və Füzuli rayonlarımızda 

vardır. Cəbrayıl və Kəlbəcər ərazisində balıqçılıq sahəsini inkişaf etdirmək 

Sahələr
Minalardan 

Təmizlənmə

Kritik Yol Xəttlərinin 

Bərpası

Ev/mənzil, İçməli Su, 

Sanitariya və 

İrriqasiya

Təhsil, Səhiyyə və 

Telekommunikasiya

Kiçik və Orta Biznes, 

Ev təsərrüfatı, Bank 

və Turizm

Dağ-mədən 

sənayesi, Kənd 

Təsərrüfatı inkişafı, 

Enerji proyektləri

Maliyyə Mənbələri
ANAMA  ✔

Beynəlxalq Etimad Fondu  ✔

ABŞİA (USAID)  ✔  ✔  ✔

Halo Trust  ✔

Dünya Bankı  ✔  ✔  ✔  ✔

İslam İnkişaf Bankı  ✔  ✔

Beynəlxalq Maliyyə 

Korporasiyası (IFC)  ✔  ✔

Asiya İnkişaf Bankı  ✔  ✔

ARDNF (SOFAZ)  ✔  ✔  ✔

BMTİP (UNDP)  ✔  ✔  ✔  ✔

Qırmızı Xaç Cəmiyyəti (ICRC)  ✔  ✔

Beynəlxalq Miqrasiya Təşkilatı 

(IOM)  ✔  ✔

Beynəlxalq 

Telekommunikasiya Birliyi 

(ITU)  ✔

BMTİK (UNCTAD)  ✔

QHT  ✔

Aİ Komissiyası (EU comission)  ✔

Diaspora  ✔

Transmilli Korporasiyalar 

(TMK)

Vençur Kapital  ✔

Kraudfandinq  ✔

Dövlət-Özəl Tərəfdaşlığı  ✔  ✔  ✔

Birbaşa Xarici İnvestisiyalar 

(BXİ)  ✔  ✔  ✔

mümkündür. İpəkçilik üzrə Cəbrayıl rayonu və Şuşa şəhəri, taxılçılıq üzrə Kəlbəcər, 

Cəbrayıl, Tərtər, Qubadlı, Füzuli və Xocavənd rayonları böyük potensiala sahibdirlər. 

Kənd təsərrüfatı məhsullarının emalı sahəsində ət-süd məhsulları emalı üzrə 

Kəlbəcər, Tərtər və Füzuli, gön-dəri emalı üzrə Ağdam, Cəbrayıl, Laçın və Füzuli 

rayonlarımız geniş potensiala sahibdirlər. 

Dağ mədən sənayesi üzrə Kəlbəcər və Zəngilan rayonlarımızda qızıl, mis, gümüş, civə 

və xromit ehtiyatları, Cəbrayıl rayonunda yerləşən “Yəşəm” və “Xalsedon” yataqları 

zərgərlik sahəsini inkişaf etdirməyə imkan verir. Əlavə olaraq, turizm sahəsinin 

inkişafına imkan verəcək gözəl guşələrimizdən olan Şuşa, Laçın, Kəlbəcər 

ərazilərimizdə dağ turizmi, ekoturizm, müalicəvi turizm və mədəni turizm üçün yararlı 

sayılan digər rayon və şəhərlərimizin potensialından istifadə edərək Qarabağın iqtisadi 

dirçəlməsinə töhfə verə bilərik.  

Onu da qeyd etmək gərəkdir ki, Yuxarı Qarabağ və Kəlbəcər-Laçın iqtisadi zonasının 

enerji potensialı çox yüksəkdir. Hidroenerji potensialı baxımından “Xudafərin”, “Qız 

Qalası” su elektrik stansiyaları və “Tərtər” SES-i nümunə göstərmək olar. Həmçinin, 

Füzuli, Cəbrayıl və Zəngilan rayonlarında günəş enerji potensialı, Qarabağın dağlıq 

hissələri, əsasda Kəlbəcər və Laçın rayonlarında külək enerji potensialı, geotermal 

enerji resurslarımız isə Kəlbəcər və Şuşada geniş yayılıb.  

  Bütün bu enerji ehtiyatlarının və digər sənaye sahələrinin inkişaf etdirilməsi üçün bir 

çox sahələrdən investisiya qoyuluşları cəlb etmək mümkündür. Beynəlxalq təcrübədə 

göstərilir ki, risklərin hesablanması sənaye və enerji sahəsində qoyulan birbaşa xarici 

investisiyalarda öhdəsindən gəlinən təhlükə kimi nəzərə alınır. Bu səbəbdən bir çox 

beynəlxalq şirkətlər post-konflikt dövründə sənaye və enerji sahəsinə investisiya 

yatırımlarına müsbət baxırlar.  

Diaspora investisiya qoyuluşu 

Post-konflikt dövrdə münaqişədən yeni çıxmış ərazilərə investisiya cəlb etmək kifayət 

qədər çətin bir prosesdir. İnvestisiya qoyuluşlarında məlumat mövcudluğu dərəcəsi 

qoyulacaq investisiya ilə düz mütənasibdir. Bu o deməkdir ki, nə qədər çox ərazi ilə 

bağlı məlumat olarsa bir o qədər investorların marağını cəlb edə bilər. Post-konflikt 

dövrdə məlumat kasadlığı olduğundan ilkin mərhələdə diaspora nümayəndəliklərinin 

olduqları ölkələr üzrə məlumatları kifayət qədər dolğun şəkildə iş adamlarına 

ötürərlərsə investisiyaların cəlb edilməsinə tövhə vermiş olarlar. Burada iş adamları 

dedikdə nəzərə alınmalı olan nüanslardan biri də odur ki, Azərbaycan ilə bağları olan 

(Vətəndaşlarımız, milliyət olaraq azərbaycanlı olan qeyri-rezidentlər, yaxud qohumluq 

dərəcəsində bağları olan şəxslər və s.) investisiya cəlb edə biləcək şəxslər aiddir.  

Beynəlxalq təcrübəyə əsasən post-konflikt investisiya qoyuluşunda diaspora 

investisiyalarının cəlb edilməsi üçün olan motivlər 3 qrupa bölünür (M. Nielsen və Liesl 

Riddle, 2010). Sxem 1-də göstərildiyi kimi bu motivlər maliyyə gəliri və sosial status 

maraqları ilə yanaşı, emosional bağlarından da istifadə edərəkdən investisiyaları cəlb 

etmək mümkündür. 

 “Maliyyə gəliri” motivi – qoyulan investisiyadan əldə olunacaq gəlir nəzərdə 

tutulur. 

 “Sosial status” motivi – cəlb olunacaq investora verilə biləcək sosial statusdan 

gedir. Bu, öz növbəsində əlavə təşəbbüs verən bir faktor kimi qeydə alınır. 

 “Emosional” motiv – ən çox etnik konfiliklər zamanı cəlb oluna biləcək motiv 

kimi nəzərdə tutulur və investorun dəyərlərə və ölkəyə verəcəyi töhfədən 

mənəvi həzz almasından irəli gələrəkdən edilən investisiyadır. 

                      

Sxem – 1 

Diaspora investisiya qoyuluşuna bir neçə model ölkələr vardır. Məsələn, Çilidə 

yaranmış Çili fondu diaspora investisiyası cəlb edərək innovativ aqrobiznes start-

uplarına dəstək verirlər. Həmçinin, “Çili Qlobal” çilili ölkədən kənarda yaşayan 

influenserlərin əlaqələri vasitəsi ilə biznes proyektlərin hazırlanmasına və 

maliyyələşməsinə dəstək olurlar. Ekvadorda olan “El Cucayo” fondu miqrant biznes 

sahibi ekvadorluların ölkədə individual biznes yaxud korporasiya başlatmaqlarına və 

inkişaf etdirilməsinə dəstək olur. 25-50% sərmayə kapital mükafatı və özünü 

doğrultmuş bizneslərə 500 – 50,000$ ətrafında maliyyələşmə təklif edirlər.  

. 

   Digər sərmayə qoyuluşu 

  Münaqişədən sonrakı dövrdə ərazilərdə texnologiya sahəsinə cəlb edilməsi 

düşünülən sərmayələri vençur kapital yaxud kraudfandinq yolu ilə artırmaq olar. İlkin 

səviyyədə böyük həcmdə sərmayə qoyuluşu çətin olduğundan, kiçik və orta biznes 

səviyyəsində sərmayələrin cəlb edilməsi sonrakı dövrdə böyük investisiya 

qoyuluşlarına dəstək olacaq. Bunun nəticəsidir ki, Tayvan və Yaponiya texnologiya 

sahəsində vençur kapital qoyuluşlarında özlərini doğruldublar.  

Dövlət-özəl tərəfdaşlığı vasitəsi ilə bir çox sahələrə sərmayə cəlb edilə bilər. 

İnfrastruktur layihələrin dövlət-özəl tərəfdaşlığı vasitəsi ilə həyata keçirilməsi özəl 

sektorun canlanmasına, səmərəliliyin artmasına və dövlət büdcəsinə düşəcək yükün 

azalmasına gətirib çıxarır. Həyata keçiriləcək layihələrin sayı səmərəliliyin 

artmasından və xərclərin bölüşdürülməsindən ötrü çoxalır.  

Yekun 

 Post-konflikt dövründə sərmayə qoyuluşları üçün sahələr detallı araşdırılmalı və 

mərhələli olaraq prioritetləşdirilməlidir. Vətəndaşların ilkin yaşayış səviyyəsini təmin 

etdikdən sonra onların köçürülməsinə yönələn prosesdə ilkin olaraq sosial və iqtisadi 

inkişafa dayanan sahələrə diqqət yetirilməlidir. Əlavə olaraq uzun müddətdə dayanıqlı 

iqtisadi inkişaf modeli yaradılmalı və sərmayə qoyuluşlarında davamlı gəlirlər əldə 

etmək üçün strateji sahələr seçilməlidir. Son olaraq, Yuxarı Qarabağ və Kəlbəcər-

Laçın iqtisadi zonaların potensiallarından səmərəli istifadə olunmalıdır.  


